
[bookmark: _Toc68007968]Cyflwyniad
Drwy ein hymchwiliad, ein bwriadu oedd dangos sut yr oedd ysgolion a lleoliadau addysgol eraill yn defnyddio data ar ataliaeth i wella canlyniadau i blant a phobl ifanc, i gefnogi eu staff a lleihau eu defnydd o ataliaeth.
Buom yn siarad ag arolygiaethau addysg, comisiynwyr plant, sefydliadau anabledd ac eraill i'n helpu i ddod o hyd i fannau lle mae dulliau gweithredu sy'n seiliedig ar ddata yn gwneud gwahaniaeth cadarnhaol.
Mae'r astudiaethau achos hyn yn cwmpasu amrywiaeth o leoliadau ledled Cymru a Lloegr – ysgolion arbennig, ysgolion cynradd ac uwchradd prif ffrwd, a darparwyr amgen – ac yn dangos sut mae plant a phobl ifanc ag anghenion ac amgylchiadau gwahanol yn cael eu cefnogi i gyflawni eu potensial.
Rydym yn rhoi diffiniadau ar gyfer rhai o'r termau a ddefnyddiwn isod.
Cefnogi Ymddygiad yn Gadarnhaol (PBS):  dull lle mae ysgolion yn casglu, dadansoddi a defnyddio gwybodaeth er mwyn iddynt allu deall ymddygiad plant a phobl ifanc a diwallu eu hanghenion yn well.  Ei nod yw gwella'r cymorth i ddisgyblion, gan ddefnyddio dulliau gwahanol yn aml i wella eu bywyd a'u dysgu, ac mae'n eu grymuso i ddefnyddio ffyrdd gwell a llai niweidiol o ddiwallu eu hanghenion.
Isgyfeirio: defnyddio technegau i atal ymddygiadau heriol posibl neu wirioneddol rhag cynyddu, lleihau'r risg o ataliaeth a chynorthwyo'r unigolyn i fod yn ddigyffro. Gall hyn gynnwys dulliau llafar, megis defnyddio llais digyffro a pheidio â gweiddi, a thechnegau di-eiriau, megis hunanymwybyddiaeth, cyswllt llygaid a diogelwch personol.
Cynlluniau sy'n canolbwyntio ar y disgybl: mae ysgolion yn defnyddio termau gwahanol i ddisgrifio cynlluniau wedi'u llunio’n benodol i gefnogi sut mae plant a phobl ifanc sy'n arddangos ymddygiad anodd yn cael eu rheoli. Gall y rhain gynnwys strategaethau isgyfeirio, i dawelu ac ymdrin â sefyllfaoedd, yn ogystal â chynlluniau trafod cadarnhaol i lywio'r defnydd o ataliaeth lle mae ei angen.  Mewn nifer o'r astudiaethau achos, mae plant a phobl ifanc yn cymryd rhan weithredol yn y gwaith o ddatblygu'r cynlluniau hyn.
[bookmark: _Toc68007969]Academi Canol Swydd Bedford
Mae Academi Canol Swydd Bedford yn ddarparwr addysg amgen i ddisgyblion sydd wedi'u gwahardd yn barhaol o ysgolion prif ffrwd, neu sydd mewn perygl o gael eu gwahardd, oherwydd eu hymddygiad. Mae'n cefnogi plant a phobl ifanc rhwng 11 ac 16 oed.
Mae'r astudiaeth achos hon yn esbonio sut mae'r ysgol yn defnyddio data i:
· newid y ffordd y mae'n ymateb i ymddygiad anodd a lleihau ei ddefnydd o ymyriadau corfforol cyfyngol a gwaharddiadau cyfnod penodol 
· adnabod patrymau ymddygiad a defnydd yr ysgol o ymyriadau corfforol cyfyngol
· ailadeiladu hunan-barch plant a phobl ifanc, eu hailymgysylltu â dysgu a chodi eu cyflawniadau
[bookmark: _Toc67412360][bookmark: _Toc68007970]Defnyddio data i greu diwylliant newydd
Yn hanner tymor mis Medi 2017, dangosodd data fod Academi Canol Swydd Bedford wedi defnyddio ymyriadau corfforol 56 o weithiau, yn amrywio o arwain disgyblion yn gorfforol allan o'r ystafell ddosbarth i dechnegau uwch yn gofyn am eu rhoi ar i lawr (eu dal â’u hwyneb ar lawr).   
Roedd llawer o ddisgyblion eisoes mewn trawma neu bryder wrth iddynt gyrraedd yr academi ac nid oedd y lefel hon o ymyrraeth yn gynaliadwy mwyach.
'Roedd yn peri gofid i'r plant ac i'r staff, ac yn niweidio perthynas yr ysgol â'r plant hynny'.
Jeremy Dodd, Pennaeth ar y cyd yn yr Academi
Rhoddodd arweinyddiaeth yr ysgol fesurau newydd ar waith y credant eu bod wedi ennill parch y plant, wedi ailadeiladu ymddiriedaeth ac wedi creu amgylchedd gwirioneddol ofalgar.
Bob bore, caiff pob plentyn ei gyfarch wrth gyrraedd ac mae'n cael brecwast gydag aelod o staff, yna cyfnod gyda gweithiwr cymorth bugeiliol cyn i’r gwersi ddechrau. Mae hyn yn galluogi'r ysgol i sylwi ar unrhyw broblemau yn eu heiliadau cynnar. 
Mae cyflwyno gweithwyr cymorth bugeiliol wedi bod yn ffordd effeithiol o weithio gyda disgyblion un-i-un. 
‘ Maent yn ymateb i unrhyw heriau sy'n digwydd bob dydd, gan wirio sut mae unigolion yn teimlo a pham eu bod yn teimlo felly.  Mae hyn yn ein galluogi i adnabod problem a chynnig y cymorth cywir, ac mae’n galluogi disgyblion i ymgysylltu'n llawn â gweithgareddau dysgu'. 
Adam Johnson, Cyfarwyddwr Gofal Bugeiliol  
Arferai cynorthwywyr addysgu gael eu neilltuo i ddisgyblion sy'n cael trafferth gyda'u hymddygiad. Maent bellach wedi'u neilltuo i feysydd pwnc penodol ac mae eu rôl yn canolbwyntio ar gefnogi addysgu a dysgu sydd yn golygu bod gwaith yn benodol i ddisgybl ar gael ar unwaith ym mhob dosbarth. 
[bookmark: _Toc67412361][bookmark: _Toc68007971]Defnyddio data i adnabod patrymau
I ategu'r 'dulliau hidlo' hyn o ddydd i ddydd, mae'r ysgol yn defnyddio data i adnabod patrymau er mwyn bod yn ymatebol yn hytrach na’n adweithiol.
System gofnodi ac adrodd ar-lein yw BehaviourWatch a ddefnyddir yn helaeth mewn ysgolion.  Mae'r ysgol yn cofnodi ar y system bob digwyddiad sy'n ymwneud ag ymyriadau corfforol cyfyngol.  Mae hefyd yn cofnodi digwyddiadau llai difrifol lle cafwyd ymddygiad aflonyddgar nad oedd yn arwain at ymyriad o'r fath. 
Eglurodd Pete Morrison, Rheolwr Data'r ysgol, sut yr oedd datblygu pecyn data pwrpasol o'r enw The Hub wedi galluogi'r academi 'i ddadansoddi data o Behaviour Watch yn fanylach'. Er enghraifft:
archwilio tueddiadau mewn ffactorau sy'n arwain at ymyriadau corfforol cyfyngol
adnabod patrymau ymddygiad heriol mewn dosbarthiadau a phynciau penodol
adnabod ymddygiad heriol ar adegau penodol yn y dydd neu leoliadau penodol ar draws campws yr ysgol
Mae adolygiadau dyddiol a dadansoddiadau manwl yn caniatáu i'r ysgol nodi patrymau a thueddiadau a chymryd camau i fynd i'r afael ag unrhyw feysydd sy'n peri pryder. 
Mae defnyddio data i lywio penderfyniadau yn cefnogi ymyriadau wedi'u targedu i blant a staff, a'r defnydd effeithlon o adnoddau. Mae hefyd wedi gwella ysbryd a pherthynas staff â thîm arweinyddiaeth yr ysgol.
[bookmark: _Toc67412362][bookmark: _Toc68007972]Defnyddio data i fesur llwyddiant
Mae dadansoddi data yn caniatáu i'r ysgol werthuso pa mor effeithiol yw ei rhaglen newid diwylliannol.
Yn ystod blynyddoedd academaidd 2017/18 a 2018/19, mae'r ysgol wedi sicrhau:
gostyngiad o 93% yn y defnydd o ymyriadau corfforol cyfyngol
gostyngiad o 86% yn y defnydd o waharddiadau cyfnod penodedig
gostyngiad o 74% yn y rhybuddion ymddygiad 'coch’ sy'n cael eu cyflwyno
Eglurodd y Cyd-bennaeth, Jeremy Dodd, mai 'plant sydd bellach yn dod i amgylchedd sefydlog, hapus, pwrpasol a gofalgar' sy'n gyfrifol am y llwyddiannau hyn.
[bookmark: _GoBack]Mae hyn i’w weld yn amlwg yng nghyfraddau presenoldeb y disgyblion. Mae presenoldeb wedi codi ac yn parhau i fod yn uwch na’r cyfartaledd cenedlaethol ar gyfer Unedau Cyfeirio Disgyblion (UCD) a darparwyr addysg amgen. 

[bookmark: _Toc68007973]Ysgol Gynradd Alfred Salter 
Mae Ysgol Gynradd Alfred Salter yn Ysgol Parchu Hawliau (a achredwyd gan UNICEF UK) ar gyfer plant 3 i 11 oed.
Mae ynddi fwy na 400 o blant, a nifer uwch na'r cyfartaledd o ddisgyblion â chynlluniau addysg, iechyd a gofal, yn aml ynghyd ag anghenion cymdeithasol, emosiynol ac iechyd meddwl.
Mae'r astudiaeth achos hon yn esbonio sut mae'r ysgol yn defnyddio data i:
· fonitro ymddygiad heriol a rhoi cymorth ar waith
· adolygu digwyddiadau lle defnyddir ymyriadau corfforol cyfyngol er mwyn cynorthwyo plant, grymuso staff a gwella polisi ac ymarfer
[bookmark: _Toc67412364][bookmark: _Toc68007974]Defnyddio data i fonitro ymddygiad
Mae tîm arweinyddiaeth yr ysgol yn trafod ymddygiad plant yn rheolaidd, ac mae data ymddygiadol ac arsylwadau staff yn llywio hyn.  Mae'r drafodaeth yn canolbwyntio ar ddigwyddiadau yn y dosbarth ac mewn ardaloedd a rennir, ochr yn ochr â newidiadau mewn ymddygiad, yn enwedig ymhlith plant sy'n fwy agored i niwed.
Maent yn rhoi sylw arbennig i blant sy'n ymddangos yn y data yn annisgwyl, er mwyn deall yn well beth sy'n dylanwadu ar unrhyw ymddygiad anodd.
Mae staff arbenigol, gan gynnwys gweithwyr cymorth i deuluoedd, yn cynnig dealltwriaeth gyd-destunol bwysig o bywydau plant y tu mewn a'r tu allan i'r ysgol.
[bookmark: _Toc67412365][bookmark: _Toc68007975]Defnyddio data i ddysgu gwersi
Dim ond tair gwaith y mae'r ysgol wedi defnyddio ymyriadau corfforol cyfyngol yn ystod y flwyddyn ddiwethaf.
Caiff pob digwyddiad sy'n ymwneud ag ymyrraeth gyfyngol ei gofnodi a'i adolygu er mwyn:
diogelu lles pawb sy'n gysylltiedig â’r sefyllfa
deall pam y digwyddodd y sefyllfa
asesu sut y gellir gwneud pethau'n wahanol ac yn fwy effeithiol yn y dyfodol
Mae'r ysgol yn cofnodi digwyddiadau ar system feddalwedd ScholarPack.  Mae hyn yn ei galluogi i ddwyn ynghyd ystod o ddata ymddygiadol: 
ymddygiad cyffredinol
presenoldeb
adroddiadau damweiniau
y defnydd o arferion cyfyngol
cyfathrebu â rhieni a gofalwyr
Mae'r ysgol yn defnyddio 'pasbortau disgyblion' ar gyfer rhai o'i phlant sy'n ei chael hi'n anodd rheoli eu hemosiynau.  Mae'r rhain yn dweud wrth staff sut i isgyfeirio sefyllfaoedd gyda pharch ac effeithiolrwydd pan fydd disgyblion yn dod yn aflonyddgar neu'n cynhyrfu.  Ymgynghorir â'r plant a rhoddir ystyriaeth i'w barn wrth gytuno ar y strategaethau hyn.
Mae'r ysgol yn defnyddio rhwydwaith o gymorth ac arbenigedd allanol.  Er enghraifft, gallai adolygiadau o ddata ymddygiadol arwain at atgyfeiriad at y rhaglen Cynorthwy-ydd Cymorth Llythrennedd Emosiynol er mwyn cefnogi anghenion emosiynol ac iechyd meddwl cymdeithasol disgyblion yn well.  Mae'r ysgol hefyd wedi comisiynu'r sefydliad iHeart i weithio gyda phlant ym Mlynyddoedd 5 a 6 i ddatblygu eu gwydnwch emosiynol.
[bookmark: _Toc67412366][bookmark: _Toc68007976]Defnyddio data i gefnogi staff
Mae casglu a dadansoddi data'n effeithiol yn chwarae rhan bwysig wrth helpu'r ysgol i gyflawni ei dyletswydd gofal i staff.
‘Pan fyddwn ni yng nghanol sefyllfa anodd a’r plant yn gweiddi ar ei gilydd – ac rydych chi'n ceisio darganfod beth sydd wedi digwydd, pwy sydd wedi gwneud beth i bwy ac ati – gall emosiynau ddwysáu. Felly dyna pryd y mae modd i’r data sydd gennym ein galluogi i weld heibio i'r emosiwn a’i ystyried mewn modd fwy myfyriol.’
Elli Prestage, Pennaeth
Mae'r ysgol wedi elwa o archwiliad ymddygiadol, a oedd yn archwilio ymddygiad plant yn yr ysgol a'u perthynas â'r staff.  
Canfu, wrth ddelio ag anghytundebau rhwng plant, roedd ymatebion a rhagdybion staff mewn rolau gwahanol yn wahanol hefyd. Mae’r staff bellach wedi’u hyfforddi yn null 'parod, parchus a diogel’ Addysg Golynnol (Pivotal Education) o reoli ymddygiad a lleihau ataliaeth i sicrhau cysondeb gwell.

[bookmark: _Toc68007977][bookmark: cysill]Uned Cyfeirio Disgyblion Sir Ddinbych
Mae Uned Cyfeirio Disgyblion Sir Ddinbych (UCD) yn rhoi cymorth i ddisgyblion 5-16 oed ag anawsterau cymdeithasol, emosiynol ac ymddygiadol.
Mae'r astudiaeth achos hon yn esbonio sut mae'n defnyddio data i:
· lywio ei hymyriadau, cefnogi unigolion a lleihau'r defnydd o ataliaeth
· cefnogi lles ac agweddau plant a phobl ifanc at ddysgu
[bookmark: _Toc67412368][bookmark: _Toc68007978]Defnyddio data a dealltwriaeth ymddygiadol i lywio cymorth a gwelliant  
Mae UCD Sir Ddinbych yn ganolog i bartneriaeth hynod integredig gydag ysgolion ar hyd a lled y sir: 
Mae plant ysgol gynradd yn treulio hanner eu hamser yn yr UCD, yn derbyn help gyda'u hiechyd emosiynol a meddyliol, a gweddill eu hamser yn eu hysgol brif ffrwd.  Mae bron pob un o'r plant hyn yn gwella eu gallu i reoli eu hemosiynau a'u hymddygiad ac yn dychwelyd i'r ysgol yn llawn amser.
Mae plant oedran ysgol uwchradd iau yn derbyn cymorth gydag addysg bersonol a chefnogaeth i reoli’u hemosiynau, ochr yn ochr â chymorth i ddal i fyny ar  eu dysgu academaidd.  Mae bron pob un o'r plant hyn yn gwella eu gallu i reoli eu hemosiynau a'u hymddygiad ac mae llawer yn dychwelyd i'r ysgol yn llwyddiannus.
Yn aml, disgyblion hŷn yn yr UCD sydd â'r ymddygiad mwyaf anodd ac nid yw dychwelyd i'r ysgol bob amser yn realistig.  
Mae'n gweithio'n agos gyda'i hysgolion i gadw plant yn eu lleoliadau prif ffrwd.  Pan ddaw plant i'r UCD, mae’r ffocws ar eu galluogi i ddychwelyd yn llwyddiannus ac yn gynaliadwy.
Mae'n gweithredu polisi drws agored ac yn annog staff mewn ysgolion lleol i ddod i weld yr hyn y mae'n ei wneud a'r effaith y mae'n ei chael ar blant a staff.
Arferai'r UCD â defnyddio ymyriadau corfforol cyfyngol bron bob dydd, ond erbyn hyn aiff tymhorau cyfan heibio heb ddefnyddio ataliad.  Mae’n bwysig nodi bod llawer llai o blant a phobl ifanc yn treulio amser yn yr UCD oherwydd bod ymdrechion ei staff allgymorth yn golygu bod llawer llai o argyfyngau ymddygiadol mewn ysgolion lleol erbyn hyn.
Mae'r llwyddiant hwn yn seiliedig ar gasglu data helaeth ac ymrwymiad yr UCD i ddeall ymddygiad ac anghenion plant a phobl ifanc.  Mae nifer o'i staff yn hyfforddwyr achrededig dull Timian Learning and Development.  Dull yw hwn sy'n hyrwyddo egwyddorion ac arferion rheoli ymddygiad a gymeradwywyd gan y Rhwydwaith Lleihau Ataliaeth (Restraint Reduction Network). 
Mae'r UCD yn dweud mai dyma'r sylfaen ar gyfer ei llwyddiant a'i phartneriaeth ag ysgolion lleol.
‘Mae angen i staff ddeall sut mae plant yn datblygu, yn enwedig pobl ifanc yn eu harddegau. Mae deall swyddogaethau eu hymddygiad a'r rhesymau drosto yn hollbwysig'.
Nicola Wynne-Roberts, Pennaeth yr UCD a Rheolwr Cynhwysiant system addysg Sir Ddinbych
Mae datblygiad staff parhaus yn sicrhau bod gwerthoedd ac egwyddorion cymorth ymddygiad cadarnhaol yr UCD wedi'u hymwreiddio mewn theori ac ymarfer o ddydd i ddydd. 
Drwy gydol cyfyngiadau symud pandemig y coronafeirws, mae staff UCD wedi dilyn hyfforddiant achrededig mewn egwyddorion 'ysgolion sy'n seiliedig ar drawma'. Ni fydd ymddygiad anodd yn cael ei ddileu'n llwyr, oherwydd mae'r UCD, ac ysgolion yn gyffredinol, yn delio â’r trawma a ddaw gyda’r plant o'u bywydau y tu allan i'r ysgol.
Mae 'Deall Profiadau Niweidiol yn ystod Plentyndod’ yn nodwedd o'n dull o nodi anghenion unigolion.  Mae llawer o'r dadansoddiad hwnnw'n bwydo drwodd i'n hyfforddiant a’n sesiynau ymgynefino staff fel eu bod yn cael eu briffio'n llawn ar yr hyn y mae angen iddynt ei wybod.
Nicola Wynne-Roberts
[bookmark: _Toc67412369][bookmark: _Toc68007979]Defnyddio data i leihau'r defnydd o ataliaeth a chefnogi unigolion
Mae'r ysgol yn cofnodi ac yn dogfennu ymyriadau cyfyngol i ddarparu trywydd archwilio effeithiol, gan gynnwys safbwynt tystion.  Adolygir pob digwyddiad er mwyn:  
diogelu lles pawb sy'n gysylltiedig â’r sefyllfa
cadarnhau bod rhieni neu ofalwyr wedi cael gwybod
deall beth arweiniodd at unrhyw benderfyniad i ddefnyddio ataliaeth
Mae Pennaeth yr UCD, Nicola Wynne-Roberts, wedi datblygu ei dulliau ei hun o ddadansoddi data dysgu ac ymddygiad. Mae hi bob amser yn chwilio am batrymau yn y data – cwestiynau sydd heb ateb eto ond sydd angen sylw a gweithredu pellach.  Mae'n disgrifio hyn fel troi data meintiol yn dystiolaeth ansoddol, sy'n cynorthwyo i lunio penderfyniadau da a rheoli’n effeithiol.
Lle mae dadansoddiad yn canolbwyntio ar ddisgyblion unigol, mae’r pennaeth yn eistedd i lawr gyda’i gydweithwyr perthnasol i adolygu ‘proffil un-dudalen’ y disgybl, strategaeth ymateb i’w ymddygiad ac asesiad risg unigol. Mae trafodaethau'n archwilio'r holl ffactorau a arweiniodd at ddigwyddiad i lywio unrhyw newidiadau sydd eu hangen.
Fel y noda Nicola, barn ofalus a geir yma:  ‘Os byddwch yn cael gwared ar ormod o risg – gormod o ysgogyddion – yna ni fydd plant byth yn dysgu gwydnwch a strategaethau ar gyfer rheoli eu hymddygiad.’


[bookmark: _Toc68007980]Ysgol i Ferched Elizabeth Garrett Anderson  
Mae Ysgol i Ferched Elizabeth Garrett Anderson yn cefnogi oddeutu 850 o ddisgyblion 11-16 oed.
Mae’r ysgol yn rhan o ffederasiwn o ysgolion uwchradd a chynradd ar draws Islington - ysgolion sydd â’u hunaniaethau eu hunain, ond sy’n rhannu dysgu a phrofiadau.
Mae'r astudiaeth achos hon yn esbonio sut mae'r ysgol yn defnyddio data i:
· fuddsoddi mewn datblygu staff a defnyddio arfer sy'n seiliedig ar drawma
· cefnogi unigolion a lleihau’r defnydd o ataliaeth
· cefnogi agweddau disgyblion at ddysgu
[bookmark: _Toc67412371][bookmark: _Toc68007981]Defnyddio data i arddel ymagwedd sy'n seiliedig ar drawma
Mae Ysgol Elizabeth Garrett Anderson yn cefnogi nifer uchel o ddisgyblion sydd wedi dioddef profiadau negyddol yn ystod plentyndod. 
Roedd yn pryderu bod effeithiau'r trawma hwnnw'n cael eu harddangos mewn gwrthdaro rhwng disgyblion, lle roedd yn ofynnol yn aml i staff ymyrryd yn gorfforol.
Dadansoddi data’n rheolaidd yn y lle cyntaf arweiniodd yr ysgol i arddel agwedd wahanol at reoli ymddygiad, drwy archwilio sut mae plant a phobl ifanc yn delio â thrawma personol.


‘Mewn ysgol fel ein un ni, mae gan ryw draean o'r plant ryw fath o drawma ... roedd gwir angen rhywfaint o gymorth arnom i helpu disgyblion i hunanreoleiddio. Mae angen clywed llais [y plant hynny] er mwyn symud ymlaen ... Os ydych yn gweld ymddygiad y glasoed fel ymateb, yn hytrach na fel dewis, yna mae angen canolbwyntio ar annog y disgyblion i reoli eu hymatebion'.
Tina Southall, Pennaeth Cyswllt
Bu'r ysgol yn gweithio gyda gweithwyr proffesiynol lleol Gwasanaeth Iechyd Meddwl Plant a'r Glasoed i ddatblygu a darparu hyfforddiant i helpu staff i ddeall sut mae trawma yn effeithio ar ymddygiad.  Cymerodd ran hefyd ym menter Islington Trauma Informed Practices in Schools (iTIPS) fel ysgol beilot.
‘Mae [dod yn ysgol sy'n seiliedig ar drawma] yn golygu ein bod yn deall bod digwyddiadau ym mywydau pobl ifanc yn effeithio ar ddatblygiad eu hymennydd a'u dysgu.  Rydym yn deall y gallai rhai sefyllfaoedd’ sbarduno ymddygiad myfyrwyr.
Tina Southall
Mae buddsoddiad yr ysgol mewn datblygiad a dealltwriaeth staff yn ei dro wedi gwella ei pholisïau cofnodi, monitro a rheoli ymddygiad yn fwy cyffredinol.  Mae'r ysgol bellach yn gweld elw o’r buddsoddiadau hynny ar ffurf gwell ymddygiad a chyrhaeddiad.
Mae dull yr ysgol wedi lleihau nifer y digwyddiadau lle mae angen ymyriadau corfforol cyfyngol.  Mae hefyd wedi lleihau gwahaniaethau cyrhaeddiad rhwng gwahanol grwpiau, yn enwedig y rhai sydd o dan anfantais economaidd-gymdeithasol.
[bookmark: _Toc67412372][bookmark: _Toc68007982]Defnyddio data i fonitro ac adolygu digwyddiadau ymddygiadol
Mae polisïau'r ysgol yn ei gwneud yn glir mai dim ond er mwyn atal hunan-niweidio neu niwed i eraill y dylai staff ddefnyddio ymyriadau cyfyngol.  Atgyfnerthir hyn drwy hyfforddi a briffiau staff yn rheolaidd.
Mae'r ysgol o'r farn bod cofnodi a monitro cynhwysfawr yn hanfodol ar gyfer rheoli ymddygiad yn effeithiol.
‘Oni bai eich bod yn cadw cofnodion cynhwysfawr, rhannol wybodus ar y gorau fydd unrhyw gamau a gymerwch.  Hefyd, sut allwch chi gyfathrebu â rhieni a gweithwyr proffesiynol eraill am ymddygiad plentyn?' 
Tina Southall
Mae'r staff yn cofnodi'r holl ddigwyddiadau ymddygiadol ar system reoli SIMS, gan gasglu'r hyn a ddigwyddodd a pha gamau a gymerwyd wrth ymateb i’r digwyddiad.  Mae hyn yn cynnwys mân ddigwyddiadau fel gofyn i ddisgybl adael yr ystafell ddosbarth. Cofnodir digwyddiadau ar unwaith, lle bo hynny'n bosibl, a bob amser erbyn diwedd y dydd.
Dywedir wrth rieni am ddigwyddiadau cyn gynted â phosibl, oni bai fod hyn yn codi materion diogelu.
Adolygir yr holl ddigwyddiadau a gofnodwyd.  Mae'r ysgol yn credu po gynharaf y byddwch yn adolygu digwyddiad, mwyaf tebygol ydych chi o ddeall yr hyn a’i achosodd a chymryd camau i atal sefyllfaoedd tebyg.
Gall adolygiadau ôl-ddigwyddiad arwain at gymorth wedi'i deilwra’n benodol i ddisgyblion unigol i'w helpu i reoli eu hemosiynau'n well.  Gallai hyn olygu bod gofyn iddynt fyfyrio ar eu hymddygiad, fel rhan o grŵp ymyrraeth bach, ar ddechrau a diwedd y diwrnod ysgol.
[bookmark: _Toc67412373][bookmark: _Toc68007983]Defnyddio data i lywio dysgu a gwella
Mae tîm arweinyddiaeth yr ysgol yn edrych ar ddata bob pythefnos i nodi patrymau a thueddiadau.  Bob pythefnos, mae panel cefnogi disgyblion yn cyfarfod i drafod unigolion y gallai fod angen sylw a chymorth ychwanegol arnynt.  Mae hyn weithiau'n ysgogi trafodaeth bellach gyda Chydlynydd Anghenion Addysgol Arbennig (SENCO) yr ysgol neu weithwyr proffesiynol allanol.  Hysbysir y staff perthnasol am faterion a allai effeithio ar ymddygiad unigolion.
Dadansoddir data o bob rhan o'r ysgol gyfan bob tymor. Gan fod y defnydd o ymyriadau cyfyngol yn brin, mae'r ysgol yn credu ei bod yn fwy ystyrlon chwilio am ragfarn, megis anghymesuredd yn seiliedig ar ethnigrwydd, gan ddefnyddio data o flwyddyn i flwyddyn.
[bookmark: _Toc68007984]The Garden 
Ysgol arbennig sy'n cefnogi tua 150 o blant a phobl ifanc 4-16 oed yw The Garden, ac mae'n arbenigo mewn rhoi cymorth i ddysgwyr ag awtistiaeth.
Mae'r astudiaeth achos hon yn esbonio sut mae'r ysgol yn defnyddio data i:
· fonitro ymddygiad anodd a lleihau'r defnydd o ataliaeth
· adnabod patrymau a myfyrio ar arfer
· mesur a dangos llwyddiant ei ymagwedd
[bookmark: _Toc67412375][bookmark: _Toc68007985]Defnyddio data i leihau'r defnydd o ataliaeth
Mae The Garden wedi ymrwymo i hawliau dynol pob plentyn a pherson ifanc yn yr ysgol, ac i leihau'r defnydd o arferion cyfyngol. Nid yw ond yn defnyddio dulliau cymorth ymddygiad cadarnhaol sydd wedi'u gwreiddio mewn ymchwil.  Mae'r dull hwn yn cael ei hyrwyddo gan uwch dîm arweinyddiaeth yr ysgol.
Mae'r ysgol wedi gweithio gyda Chanolfan Hyrwyddo Cymorth Ymddygiad Cadarnhaol BILD i leihau ei defnydd o ataliaeth.  Mae hyn wedi cynnwys darparu hyfforddiant i staff ac adolygu ei chynnydd yn rheolaidd. 
Mae'r ysgol yn canolbwyntio ar atal ymddygiad anodd rhag digwydd yn y lle cyntaf.  Dim ond pan fetho popeth arall y defnyddir ymyrraeth gorfforol gyfyngol a dylai gynnwys cyn lleied o rym am gyn lleied o amser ag sy’n bosibl.
Mae staff wedi'u hyfforddi i isgyfeirio sefyllfaoedd drwy gefnogi disgyblion i ddychwelyd i gyflwr tawelach, gan ddefnyddio dulliau tynnu sylw neu gyfnodau byr o 'amser i ffwrdd' o'r sefyllfa, er mwyn osgoi'r angen am ymyrraeth gorfforol.
Mae'r ysgol hefyd yn rhoi'r sgiliau a'r gefnogaeth i ddisgyblion ysgogi’r 'amser i ffwrdd' eu hunain pan fydd ei angen arnynt.  Cofnodir y defnydd o hyn bob amser ac mae'r ysgol wedi gweld tystiolaeth gynyddol o ddisgyblion yn gweithredu drostynt eu hunain pan fydd arwyddion o ymddygiad gofidus .
[bookmark: _Toc67412376][bookmark: _Toc68007986]Defnyddio data i adnabod patrymau a myfyrio ar ymarfer
Ychydig flynyddoedd yn ôl, datblygodd yr ysgol system gofnodi ar-lein bwrpasol gydag Behaviour Watch.  Roedd hyn yn adeiladu ar gynefindra ac arbenigedd staff wrth gasglu gwybodaeth am ddigwyddiadau, gan gynnwys:
y dyddiad, yr amser a'r lleoliad
beth ddigwyddodd ynghynt
pa ymddygiadau a welwyd
beth ddigwyddodd o ganlyniad
pwy oedd yn gysylltiedig â’r sefyllfa
Mae hyn yn galluogi'r ysgol i fonitro digwyddiadau wrth iddynt ddigwydd, nodi tueddiadau, patrymau a meysydd sy'n peri pryder, a dadansoddi ac adrodd ar ddata ar lefel disgybl unigol, dosbarth, grŵp blwyddyn ac ysgol gyfan.
Mae'r ysgol hefyd wedi buddsoddi mewn ymarfer myfyriol ar gyfer staff.  Er enghraifft, cynnig sesiynau 'man i fyfyrio' dan arweiniad seicolegydd clinigol o brosiect Lles ac Iechyd Meddwl mewn Ysgolion.
‘[Diben y buddsoddiad yw] annog staff i fyfyrio ar y rheswm y mae pethau'n digwydd, sut y gellir gwneud pethau'n well a sut y gallant hwy, fel staff, wneud newid cadarnhaol'.
Pablo Menendez, Ymarferydd Arweiniol Cymorth Ymddygiad Cadarnhaol yr ysgol
Bob wythnos, dangosir graff 'hawdd ei ddarllen' i athrawon, yn cynnwys gwybodaeth am ymddygiadau anodd 'lefel isel' yn eu dosbarth. Mae hyn yn eu hannog i ystyried:  
y prif faterion, themâu neu gwestiynau sy'n deillio o ddadansoddi'r wybodaeth
pam y gallai'r materion hyn fod wedi digwydd
unrhyw newidiadau uniongyrchol y gallant eu trefnu i leihau nifer yr achosion o ymddygiad o’r fath
Mae hyfforddwyr Cymorth Ymddygiad Cadarnhaol (PBS) yr ysgol yn cefnogi athrawon i weithio drwy eu hatebion ac i edrych ar newidiadau i gynlluniau cymorth ymddygiad cadarnhaol unigolion.
[bookmark: _Toc67412377][bookmark: _Toc68007987]Defnyddio data i fesur a dangos llwyddiant
Ar ddiwedd pob hanner tymor, mae'r ysgol yn dadansoddi data o ddigwyddiadau 'lefel uchel' yn ôl thema:
digwyddiadau difrifol lle: 
mae disgybl neu oedolyn yn cael ei frathu neu'n dioddef anaf
mae disgybl yn achosi niwed sylweddol i eiddo'r ysgol
y gallai disgybl, drwy ei weithredoedd, fod wedi dioddef niwed neu anaf neu achosi niwed i eiddo'r ysgol 
mae digwyddiadau lle defnyddio ymyriadau corfforol cyfyngol
nodwyd anafiadau sylweddol fesul dosbarth, fesul oedolyn a fesul disgybl
Rennir y dadansoddiad hwn â hyfforddwyr PBS yr ysgol.
Mae staff The Garden yn credu bod monitro digwyddiadau ymddygiad 'lefel uchel' yn bwysig gan ei fod:
yn eu sicrhau bod ymddygiadau anodd, a'r canlyniadau a ddaw ohonynt, yn cael eu cymryd o ddifrif gan dîm arweinyddiaeth yr ysgol
yn darparu data y gellir ei ddefnyddio i nodi a datrys problemau penodol
Gall yr ysgol ddangos sut mae data'n datgelu cysylltiad cryf rhwng ansawdd ei dull cadarnhaol o gefnogi ymddygiad ac i ba raddau y mae staff a disgyblion yn cael eu hanafu, eiddo'r ysgol yn cael ei ddifrodi, ac i ba raddau mae'n ofynnol i ddisgyblion gael eu dal trwy ddefnyddio ymyriadau cyfyngol. Er enghraifft, mae'r ysgol wedi gweld gostyngiad sylweddol yn y defnydd o ymyriadau corfforol cyfyngol dros y pum mlynedd diwethaf: o 102 ym mlwyddyn ysgol 2015/16 i 42 yn 2018/19.

[bookmark: _Toc68007988]Ysgol Loddon
Mae Ysgol Loddon yn ysgol breswyl arbennig sy'n darparu addysg sy'n canolbwyntio ar feithrin sgiliau am oes drwy ofal a chymorth personol.
Mae'r ysgol yn cefnogi 30 o blant a phobl ifanc, hyd at 19 oed, â diagnosis o awtistiaeth ddifrifol, sydd ag anawsterau dysgu cymhleth ac sy'n ddi-eiriau.  Mae'r rhan fwyaf o'r disgyblion wedi'u gwahardd o ysgolion arbennig eraill.
Mae'r astudiaeth achos hon yn esbonio sut mae'r ysgol yn defnyddio data i:
· gefnogi ymddygiad cadarnhaol
· llywio a gwerthuso’r modd y mae'n lleihau ymddygiad sy'n cyfyngu ar ddysgu, ar gyfle’r myfyrwyr ac ar ansawdd eu bywyd
· cefnogi datblygiad, lles a’r gallu i gadw staff
[bookmark: _Toc67412379][bookmark: _Toc68007989]Defnyddio data i gefnogi ymddygiad cadarnhaol
Mae ymddygiad cadarnhaol yn fwyaf tebygol o ddigwydd pan fydd person ifanc yn hapus ac yn fodlon.  Un o brif faterion y bydd yr ysgol yn canolbwyntio arnynt yw dull sy'n seiliedig ar ddata o gael y pethau pwysicaf yn iawn i bob unigolyn: eu hamgylchedd, eu gweithgareddau a'u dysgu, a'r modd y bydd y rhain eu cyflenwi iddynt drwy strwythuro'r diwrnod yn ofalus mewn ffordd sy'n addas iddynt hwy mewn ffordd bersonol iawn.
Mae cofnodi systematig, drwy arsylwi, a chasglu data cyfannol yn ganolog i Gymorth Ymddygiad Cadarnhaol effeithiol. Mae deall yr ymddygiad y mae plant yn ei arddangos, y gweithgareddau y maent yn ymgysylltu â hwy, a hyd yn oed yr hyn y maent yn ei fwyta, yn helpu i: 
fesur effeithiolrwydd strategaethau i leihau ymddygiad sy'n cyfyngu ar ddysgu a chyfleoedd
tyfu hyder, annibyniaeth a boddhad personol unigolion.

Mae cael eich sbarduno gan ddata yn cefnogi'r dull sy'n seiliedig ar dystiolaeth sy'n hanfodol i Gymorth Ymddygiad Cadarnhaol. Os yw'r plant yn ddi-eiriau, eu hymddygiad yw eu llais, a dyma a ddefnyddiant i gyfleu eu hanghenion. Mae'n hanfodol bod y staff yn gwrando'n weithredol, drwy dreulio’r amser a'r ymdrech i geisio deall y neges ymddygiadol sy'n cael ei mynegi, er mwyn diwallu anghenion y plant yn y ffordd orau bosibl.
Mae gwrando gweithredol yn cynnwys cofnodi a dadansoddi gofalus.  Mae'r ysgol yn buddsoddi'n helaeth yn y broses hon. Cynhelir trafodaethau ar ôl y digwyddiad gydag uwch aelod o’r staff i sicrhau cefnogaeth briodol i bob parti ac i gael dealltwriaeth a chofnod cywir o’r digwyddiadau. Yn ogystal â hyn, cynhelir cyfarfodydd wythnosol gydag aelodau o dimau Arweinyddiaeth, Diogelu a Dadansoddi a Chefnogi Ymddygiad yr ysgol i edrych yn ofalus ar yr hyn a ddigwyddodd cyn, yn ystod ac ar ôl pob digwyddiad. 
Mae cofnodi effeithiol o ddydd i ddydd, gan gynnwys cofnodi data o ddigwyddiadau a oedd yn gofyn am strategaeth adweithiol, yn cefnogi dadansoddiad gofalus a'r gallu i nodi tueddiadau. Mae cofnodi'r holl fanylion ar feddalwedd bwrpasol yr ysgol yn galluogi dadansoddi manwl. Mae hyn wedyn yn llywio penderfyniadau am y camau sydd eu hangen i gynnal rheolaeth pob plentyn ar ei emosiynau, ei annibyniaeth a'i ansawdd bywyd ei hun.  
Mae symud data ar-lein wedi ei gwneud hi'n haws adnabod tueddiadau a phatrymau megis: 
effaith ymweliadau cartref neu rieni ar ymddygiad plant
gweithgareddau ysgol penodol sy'n dylanwadu ar ymddygiad plentyn, naill ai'n gadarnhaol neu'n negyddol 
effaith gadarnhaol deiet synhwyraidd ar ymgysylltiad y plentyn. 
Mae deall newidiadau tymor byr neu batrymau tymor hwy yn hanfodol gan fod plant yn aml yn byw yn yr ysgol am flynyddoedd lawer ac yn cael eu cefnogi gan wahanol dimau staff.
‘Mae'n bwysig peidio â diystyru gwerth data a dadansoddi nid yn unig wrth ystyried gwraidd y problemau, ond hefyd wrth ddangos tystiolaeth o'r hyn sy'n gweithio [...] Mae angen i athrawon a staff cymorth wybod bod y data y maent yn eu casglu a'u cofnodi yn cael ei ddefnyddio'n rhagweithiol i gefnogi plant a staff ac i wella gweithrediad yr ysgol. ‘
Helen Wood, Pennaeth Datblygiad Proffesiynol
[bookmark: _Toc67412380][bookmark: _Toc68007990]Defnyddio data i gefnogi llesiant staff
Mae'r ysgol yn credu bod cysylltiad uniongyrchol rhwng ansawdd bywyd plant a staff – mewn termau syml, mae plant bodlon yn golygu staff bodlon.  
Gellir defnyddio data, felly, i gefnogi staff yn ogystal â disgyblion.  Mae ymddygiad llai cyfyngol a rhagor o ymgysylltu â gweithgareddau dysgu yn dangos llwyddiant y tîm staff wrth weithredu strategaethau. Caiff hyn ei gydnabod a'i ddathlu. Gan gyferbynnu â hyn, mae ymddygiad mwy cyfyngol yn galluogi rhagor o hyfforddiant staff, addasiadau i amserlenni a strategaethau cymorth ychwanegol. 
Mae angen lefel uchel o staff medrus ar Ysgol Loddon, felly mae'n buddsoddi'n sylweddol yn eu hyfforddiant, eu datblygiad a'u llesiant. Mae'r holl staff yn derbyn hyfforddiant manwl, gan gynnwys Cymorth Ymddygiad Cadarnhaol a thechnegau ymyrraeth gorfforol. Mae'r holl hyfforddiant yn pwysleisio'r defnydd o strategaethau rhagweithiol, ataliol. Dim ond pan fetho pob strategaeth arall y defnyddir strategaethau adweithiol. Mae hyfforddwyr a rheolwyr yn gweithio ochr yn ochr â staff yn rheolaidd, i arsylwi a holi ynghylch ymarfer mewn ffordd gyfeillgar er mwyn monitro effeithiolrwydd a chysondeb.
Tynnodd yr ysgol sylw at y ffaith bod cadw staff yn her barhaus ar draws y sector gofal cyfan. Mae hefyd yn cydnabod y gall cefnogi plant ag anghenion cymhleth fod yn anodd ac mae’n buddsoddi'n helaeth yn llesiant ei staff.  Mae bod â diwylliant rheoli cadarnhaol ac agored sy'n cael ei lywio gan ddull a sbardunir gan ddata yn sicrhau bod staff yn cael eu gwerthfawrogi a'u cefnogi'n briodol.
 ‘Mae dadansoddi data digwyddiadau yn ein helpu i nodi aelodau staff sydd wedi bod yn ymwneud â sefyllfaoedd anodd yn ddiweddar fel y gallwn ddarparu'r cymorth cywir; weithiau byddwn yn galw ar ein swyddogion cymorth cyntaf iechyd meddwl neu ein rhaglen cymorth i weithwyr.’ 
Helen Wood
[bookmark: _Toc68007991]Pen-y-Cwm
Mae Pen-y-Cwm yn ysgol arbennig i blant a phobl ifanc, 3-19 oed, sydd ag anawsterau dysgu, corfforol a synhwyraidd.
Mae'r astudiaeth achos hon yn esbonio sut mae'r ysgol yn defnyddio data i:
· gefnogi cynllunio a dysgu effeithiol sy'n canolbwyntio ar y disgybl
· cefnogi buddsoddiad mewn technegau a dulliau isgyfeirio rhagweithiol
[bookmark: _Toc67412382][bookmark: _Toc68007992]Defnyddio data i lywio dysgu sy'n canolbwyntio ar y disgybl ac i leihau'r defnydd o ataliaeth
Mae Pen-y-Cwm wedi ymrwymo i ddysgu sy'n canolbwyntio ar y disgybl.   Mae'n casglu gwybodaeth i ddeall beth sydd ei angen ar blant a phobl ifanc unigol, i ddatblygu eu potensial ac i roi eu hymddygiad yn ei gyd-destun.
Mae'r dull cyfannol hwn yn cynnwys cofnodi manylion am bob achos lle defnyddiwyd ymyriadau corfforol cyfyngol.
Cofnodir digwyddiadau â llaw mewn llyfr wedi'i rifo i greu llwybr olrhain tryloyw. Yna caiff y rhain eu cofnodi'n electronig, ochr yn ochr â data ymddygiadol a bugeiliol ehangach a gedwir ar gofnodion disgyblion yr ysgol.
Adolygir digwyddiadau yng nghyd-destun:
cefndir yr unigolyn
y cymorth ymddygiad a'r cynlluniau trin cadarnhaol a gaiff
gwybodaeth am bryderon bugeiliol y tu mewn a thu allan i'r ysgol
Mae gan yr ysgol uwch dîm arwain cryf sy'n dwyn ynghyd yn rheolaidd staff sy'n gyfrifol am faterion ymddygiadol a bugeiliol.  Mae'r tîm yn adolygu manylion am ddigwyddiadau bob wythnos i nodi dysgu.
Mae dysgu'n cael ei rannu gyda staff mewn cyfarfodydd wythnosol er mwyn:
Bod yn ymwybodol o ddigwyddiadau diweddar
gallu trafod disgyblion a materion sy'n codi pryderon
gallu gweithredu'n gyflym i roi newidiadau ar waith mewn cynlluniau ymddygiad personol
diwallu eu hanghenion hyfforddi
gallu cryfhau eu perthynas â disgyblion a'u rhieni
‘Mae data'n werthfawr dros ben wrth ddeall tueddiadau cynyddol a natur digwyddiadau ac wrth ein helpu i roi atebion priodol ar waith'.
Darya Williams, Pennaeth
Mae'r dull hwn wedi galluogi'r ysgol i leihau nifer ac amlder y digwyddiadau lle defnyddiwyd ymyriadau corfforol yn sylweddol.
[bookmark: _Toc67412383][bookmark: _Toc68007993]Defnyddio data i lywio'r broses o lunio penderfyniadau a dulliau gweithredu
Mae cofnodi a dadansoddi effeithiol yn llywio penderfyniadau a dulliau gweithredu'r ysgol.
Mae'r ysgol wedi mabwysiadu egwyddorion ac arferion Tîm Addysgu sy'n blaenoriaethu strategaethau isgyfeirio wrth ymateb i ymddygiad heriol. Dim ond pan fetho popeth arall y defnyddir ymyriadau corfforol.
Mae cymorth i blant a phobl ifanc yn cael ei adolygu a'i newid yn gyson mewn ymateb i wybodaeth newydd a newidiadau yn eu hamgylchiadau unigol. 
Mae cynllunio sy'n canolbwyntio ar y disgybl yn golygu bod plant a phobl ifanc yn cymryd rhan yn y gwaith o ddatblygu eu cynlluniau cymorth personol eu hunain, sy'n dangos hyder yr ysgol ac yn atgyfnerthu hawliau plant. Mae dull ysgol Pen-y-Cwm wedi ei galluogi i ddatblygu perthynas fwy ystyrlon gyda rhieni hefyd, ac mae'n gweithio'n agos gyda hwy i geisio eu cytundeb ar gynlluniau trafod cadarnhaol.
Mae gan bob plentyn fentor sy'n gweithio gydag ef i nodi dulliau dysgu sy'n gefnogol ac yn ymestynnol, ac i lunio sut yr eir i'r afael â sefyllfaoedd heriol. Mae hyn yn golygu bod plant yn gwybod sut y bydd staff yn ymateb mewn gwahanol sefyllfaoedd.
Rhoddir y sgiliau a'r hyfforddiant i staff ddeall sut i isgyfeirio sefyllfaoedd a lleihau'r angen am ymyriadau corfforol. Mae angen iddynt ddeall a gweithredu polisïau ac arferion yr ysgol yn ogystal â gwybod pryd a sut i roi dulliau ar waith sy'n canolbwyntio ar yr unigolyn.
Mae ymrwymiad yr ysgol i gofnodi a defnyddio data wedi bod yn hanfodol wrth weithredu cynllunio sy'n canolbwyntio ar y disgybl. Mae'n cefnogi dysgu effeithiol, yn llywio'r gwaith o gynllunio a gweithredu strategaethau isgyfeirio ac yn llywio buddsoddiad yr ysgol yn natblygiad y staff er mwyn i blant a phobl ifanc wireddu eu potensial.
Mae'r ysgol yn awyddus i rannu'r dysgu a'r manteision o'i dull gweithredu.  Mae'n gweithio gydag ysgolion arbennig eraill, drwy Wasanaeth Cyflawni Addysg De Cymru, i godi safonau ar draws y rhanbarth.


[bookmark: _Toc68007994]Ysgol a Choleg Chweched Dosbarth y Santes Anne 
Mae Ysgol y Santes Anne a’r Coleg Chweched Dosbarth yn cefnogi plant a phobl ifanc 2-19 oed gydag ystod o anghenion addysgol arbennig cymhleth. 
Mae'r astudiaeth achos hon yn esbonio sut mae'r ysgol yn defnyddio data:
· yn ei dull o ddiogelu a lles plant a phobl ifanc
· i lywio gwaith ar draws yr ysgol a gwaith gydag unigolion i gefnogi plant a phobl ifanc i gyflawni eu potensial
· i gefnogi myfyrio a datblygu staff
[bookmark: _Toc67412385][bookmark: _Toc68007995]Defnyddio data i gefnogi diogelu a lles
Mae dull y Santes Anne o ymdrin ag ymddygiad anodd yn canolbwyntio ar roi strategaethau a thechnegau isgyfeirio ar waith. Mae'n pwysleisio rheoli'r amgylchedd dysgu yn hytrach nag ymddygiad yr unigolyn.  Dim ond pan fetho popeth arall y defnyddir ymyriadau cyfyngol.
Mae'r ysgol yn cofnodi pob digwyddiad sy'n ymwneud ag ymyriadau cyfyngol, boed yn ymyriad corfforol neu'n ynysu (mewn 'man diogel' dan oruchwyliaeth lle gall plentyn fynd pan fydd mewn perygl o wneud niwed uniongyrchol iddo'i hun, i staff neu i eiddo).  Ond dim ond un cyfran o'r wybodaeth y mae'r ysgol yn ei chipio am ddiogelu a lles disgyblion sydd yn ei gofal yw hon.
Mae system gofnodi ar-lein yr ysgol, SchoolPod, yn cadw data ar bob cyswllt corfforol â disgyblion, digwyddiadau fel bwlio gan blant eraill a digwyddiadau sy'n digwydd gartref.  Mae hyn yn rhoi darlun manwl i'r ysgol o'i disgyblion a'u hanghenion.  Mae nifer y digwyddiadau a gofnodwyd yn uchel ar y cyfan, ond mae digwyddiadau sy'n ymwneud ag ymyriadau cyfyngol yn isel.
‘Gall cofnodi digwyddiadau gymryd llawer o amser ond mae ein staff yn deall sut mae defnyddio data'n effeithiol yn gwella deilliannau i ddisgyblion, yn cefnogi datblygiad staff ac yn amddiffyn disgyblion a staff.'  
Kay O'Neill, Pennaeth Gofal (sy'n gyfrifol am bolisïau ymddygiad a diogelu'r ysgol)
Mae symud i system ar-lein wedi ei gwneud yn haws i'r ysgol ddadansoddi'r data a'u defnyddio i gefnogi penderfyniadau effeithiol – boed hynny'n deilwra strategaethau ar gyfer tawelu sefyllfaoedd neu’n ddarparu mwy o hyfforddiant i staff.
[bookmark: _Toc67412386][bookmark: _Toc68007996]Defnyddio data i gefnogi myfyrio a datblygu staff
Gall digwyddiad lle defnyddiwyd ymyriadau corfforol effeithio'n emosiynol ar bawb sy'n gysylltiedig â’r digwyddiad hwnnw.  Felly rhoddir amser i staff gasglu eu meddyliau cyn gofyn iddynt gofnodi manylion gan gynnwys:
yr amgylchiadau a arweiniodd at y digwyddiadau
y technegau isgyfeirio a ddefnyddiwyd
am ba hyd y parhaodd y digwyddiad
Mae system SchoolPod hefyd yn gofyn am ddata ynglŷn â’r adeg o'r dydd y digwyddodd, y lleoliad, manylion y tystion, a hyd yn oed y tywydd.
Yn dilyn digwyddiad, mae'r plentyn neu'r unigolyn ifanc ac unrhyw staff dan sylw hefyd yn cael cyfledd i siarad drwy'r digwyddiad.  Cofnodir y trafodaethau hyn hefyd.
Mae ansawdd y data yn wirioneddol bwysig. Felly gall staff ailedrych ar eu gwybodaeth a'i diwygio a gall eraill a welodd y digwyddiad ychwanegu at y naratif. Mae SchoolPod yn dangos yr holl newidiadau a wnaed i sicrhau tryloywder ac uniondeb o fewn y data.


‘Mae'r staff yn fedrus wrth gofnodi pob math o faterion ymddygiad a lles.  Mae cofnodi digwyddiadau yn eu helpu i adnabod a myfyrio ar ymddygiadau a gyfrannodd at ddigwyddiadau: eu rhai hwy a rhai'r plant'.
 Kay O’Neill
Atgyfnerthir y dysgu parhaus hwn drwy hyfforddiant gloywi rheolaidd lle mae staff yn archwilio ac yn beirniadu cofnodion SchoolPod y gorffennol.
[bookmark: _Toc67412387][bookmark: _Toc68007997]Defnyddio data i lywio polisi ac ymarfer
Caiff digwyddiadau sydd newydd eu cofnodi eu hadolygu bob wythnos gan yr uwch dîm arweinyddiaeth.  Mae hyn yn rhoi cyfle i adolygu ac adnewyddu cynlluniau isgyfeirio disgyblion.
Bob mis, mae'r ysgol yn dadansoddi:
digwyddiadau a oedd yn gofyn am gyswllt corfforol neu ymyrraeth
unrhyw anafiadau a gafwyd, fel brathiadau
difrod i eiddo
Mae hefyd yn edrych ar batrymau a thueddiadau mewn data ymhob rhan o'r ysgol.  Mae hyn wedi dangos bod sefyllfaoedd yn codi amlaf lle maent yn ymwneud â phlant sy'n uchel ar y sbectrwm awtistig.
Mae dadansoddi hefyd wedi rhoi cipolwg i'r ysgol ar dueddiadau sy'n codi dro ar ôl tro fel anawsterau ymddygiad ar ôl gwyliau'r ysgol pan fydd disgyblion yn dod yn ôl i’w ddosbarthiadau neu at athrawon newydd. Mae'r ysgol yn ceisio darparu dilyniant, lle y bo'n bosibl, ac mae'n cefnogi athrawon newydd i sefydlu eu hystafell ddosbarth i atgyfnerthu ymddygiadau cadarnhaol a chefnogi technegau isgyfeirio.
Mae defnydd y Santes Anne o ddata yn ei galluogi i sicrhau bod cynlluniau isgyfeirio plant a phobl ifanc yn parhau i fod yn addas i'r diben a bod yr holl staff yn gweithio'n effeithiol ac yn ddiogel i gefnogi dysgu a lles.
Yn ddiweddar, bu pwyllgorau’r llywodraethwyr yr ysgol ar ddiogelu a llesiant ac iechyd a diogelwch yn gweithio gydag arweinwyr yr ysgol yn dilyn data oedd yn datgelu cynnydd sydyn mewn brathu. O ganlyniad, rhoddwyd 'ail groen' amddiffynnol i rai aelodau o staff er mwyn lleihau'r risg o anaf.
Yn fwy diweddar, mae'r ysgol wedi bod yn gweithio gyda chynghorwyr cymorth llythrennedd emosiynol yr ysgol ar archwiliad sy'n seiliedig ar ddata o sut mae ymatebion yr ysgol i ymddygiad anodd yn effeithio ar iechyd emosiynol disgyblion.  Bydd hyn yn llywio sut mae'r ysgol yn cynorthwyo disgyblion i reoli gorbryder, llesiant emosiynol a gwydnwch.
[bookmark: _Toc68007998]Ysgol Uwchradd Gatholig Sant Joseph
Mae Ysgol Uwchradd Gatholig Sant Joseph yn ysgol uwchradd wirfoddol cyfrwng Saesneg a gynorthwyir yng Nghasnewydd. 
Mae gan yr ysgol bron 1,500 o ddisgyblion 11-18 oed. Mae gan 15 y cant anghenion dysgu ychwanegol.
Mae'r astudiaeth achos hon yn esbonio sut mae'r ysgol yn defnyddio data i:
· ddeall ei phlant a'i phobl ifanc yn well
· deall ymddygiad anodd a rhoi cymorth ar waith
· grymuso staff ac adolygu polisi ac ymarfer
[bookmark: _Toc67412389][bookmark: _Toc68007999]Defnyddio data i ddeall plant a phobl ifanc
Mae Ysgol Uwchradd Gatholig Sant Joseph yn defnyddio ystod eang o ddata i ddeall ei phlant a'i phobl ifanc yn well.
‘Rydym yn ysgol sy'n gyfoethog o ran data. Rydym yn casglu ac yn dadansoddi data am ymddygiad plant a phobl ifanc, pryderon bugeiliol, llesiant ac iechyd meddwl, cyflawniad academaidd, a ffactorau cymdeithasol a chymunedol. Mae'n ein galluogi i wir ddeall hanesion plant, eu sefyllfa bresennol a'u llwybr yn y dyfodol'.
Ian Humpage, Pennaeth Cynorthwyol
Mae hyn yn galluogi'r ysgol i nodi pryderon a mynd i'r afael â nhw'n brydlon ac yn effeithiol.
Mae'r ysgol yn cofnodi ac yn monitro cyflawniadau ac ymddygiad disgyblion bob dydd drwy ei system ddata SIMS. Mae staff yn edrych ar batrymau a thueddiadau yng ngolwg disgyblion – ac mewn perthynas â phynciau, perthnasoedd athrawon, cylchoedd ysgol a ffactorau eraill – i ddathlu llwyddiant neu nodi pryderon.
Mae'r ysgol yn gwneud defnydd da o ddeallusrwydd a data o ffynonellau allanol, gan gynnwys drwy Ymgyrch Encompass. Drwy'r cynllun hwn, hysbysir yr ysgol – cyn i'r plentyn gyrraedd yr ysgol – pan fydd Heddlu Gwent wedi mynychu cartref plentyn neu wedi ymateb i ddigwyddiad cam-drin domestig y mae'r plentyn wedi'i brofi. Mae hyn yn galluogi'r ysgol i gyfarch y plentyn yr effeithir arno pan fydd yn cyrraedd a threulio amser gydag ef i wneud penderfyniadau gwybodus a chefnogol am eu llesiant  a'u hanghenion.
[bookmark: _Toc67412390][bookmark: _Toc68008000]Defnyddio data i ddeall ymddygiad anodd a staff cymorth
Mae Ysgol Uwchradd Gatholig Sant Joseph yn annog perchnogaeth o reoli ymddygiad yn yr ystafell ddosbarth yn hytrach nag uwchgyfeirio materion i'w huwch dîm arwain ar unwaith. I wneud hyn, mae'n defnyddio data a dadansoddiadau i gefnogi a grymuso athrawon dosbarth. 
Mae trafodaethau rheolaidd gyda phenaethiaid blynyddoedd ac adrannau yn creu deialog barhaus am yr hyn y mae athrawon yn ei weld a'i glywed ac mae'n gyfle i'w hatgoffa am gynllun ymddygiad cadarnhaol yr ysgol. Mae hefyd yn sicrhau y gellir nodi ymddygiad sy'n dod i'r amlwg neu ymddygiad anodd yn gynnar.  
Cysylltir â rhieni os bydd plant a phobl ifanc yn ysgogi tri neu fwy o bryderon ymddygiadol mewn wythnos ac, mewn achosion difrifol, bydd y rhieni’n cael eu gwahodd i'r ysgol.
Gall ymddygiad anodd ac aflonyddgar mynych sbarduno atgyfeiriad i asesu'r angen am gymorth ychwanegol, gan gynnwys ymyriadau cymdeithasol, academaidd neu ymddygiadol. Caiff hyn ei ffurfioli a'i fonitro drwy gynllun cymorth i ddisgyblion.
Mae adran gynhwysiant yr ysgol yn darparu arbenigedd ar brofiadau niweidiol yn ystod plentyndod ac yn gweithio gyda staff addysgu i gefnogi eu dealltwriaeth a datblygu dulliau wedi'u teilwra’n benodol ar gyfer disgyblion unigol.
Mae hefyd yn cefnogi disgyblion i fynd i'r afael â materion rheoli dicter ac yn gweithio gyda staff i’w helpu i ddeall eu dicter a'i hysgogyddion yn well, i adnabod arwyddion rhybudd a gallu ymyrryd yn gynnar ac yn effeithiol.
O dan bolisi ymddygiad cadarnhaol yr ysgol, dim ond pan fetho popeth arall y defnyddir ataliad corfforol ac fe'i cofnodir mewn llyfr wedi'i rwymo a'i ddilyniannu. Yn y cofnod, mae'n rhaid i'r staff egluro sut yr oedd unrhyw ymyriad cyfyngol er lles pennaf y plentyn neu'r person ifanc.
[bookmark: _Toc67412391][bookmark: _Toc68008001]Defnyddio data i lywio polisi ac ymarfer
Prin yw'r digwyddiadau sy'n ymwneud ag ataliaeth gorfforol yn yr ysgol. Fodd bynnag, cânt oll eu hadolygu.
Mae'r rhain yn cynnwys asesiad manwl o ymddygiad disgyblion a staff, a ffactorau amgylcheddol a gyfrannodd at ddigwyddiadau.  Y diben yw ystyried beth allai fod wedi'i wneud yn wahanol a llywio arfer yn y dyfodol.
Blaenoriaeth gyntaf yr ysgol yw iechyd a lles pawb sy'n gysylltiedig. Mae'n annog staff sy'n ymwneud â'r digwyddiad i roi adroddiad er mwyn cipio ‘darlun’ o’r hyn a ddigwyddodd a deall yr hyn a arweiniodd at yr angen am ymyrraeth gyfyngol.
Cynhelir trafodaeth debyg gyda'r disgyblion. Gwahoddir teuluoedd i mewn hefyd fel rhan o'r adolygiad, ac mae'r ysgol yn defnyddio'r holl dystiolaeth sydd ar gael, gan gynnwys lluniau teledu cylch cyfyng, i gyfathrebu'n onest ac yn agored.
Ar ôl y trafodaethau hynny, mae'r ysgol yn parhau i fonitro ac arsylwi ymddygiad ar ôl y digwyddiad yn ofalus.  Mae'n gweithio'n agos gyda rhieni i gefnogi dysgu a rhoi adborth am eu plentyn.
Yn dilyn digwyddiad yn ymwneud ag ymrafael treisgar rhwng dau ddisgybl, cyflwynodd yr ysgol:
rota staff well
rhagor o fodelu ymddygiad dagan staff drwy ymgysylltu'n gyson â phlant a gwell dealltwriaeth o blant y tu allan i'r ystafell ddosbarth
gwell prydlondeb ar gyfer dyletswydd iard chwarae
dealltwriaeth gynyddol o ddiogelu fel rywbeth sy'n rhan o gyfrifoldeb pawb
Gwahoddwyd rhieni i adolygu amseroedd egwyl a chynnig awgrymiadau pellach ar gyfer gwella. Ni fu unrhyw ddigwyddiadau tebyg ers cyflwyno'r newidiadau hyn.
[bookmark: _Toc68008002]Cysylltiadau
Mae'r cyhoeddiad hwn ac adnoddau cydraddoldeb a hawliau dynol cysylltiedig ar gael o'n gwefan.
Gellir cyfeirio cwestiynau a sylwadau ynglŷn â'r cyhoeddiad hwn at: correspondence@equalityhumanrights.com. Rydym yn croesawu’ch adborth.
I gael gwybodaeth am gyrchu ein cyhoeddiadau mewn fformat arall, cysylltwch â: correspondence@equalityhumanrights.com.
Dewch o hyd i'n newyddion, digwyddiadau a chyhoeddiadau diweddaraf trwy gofrestru i dderbyn ein e-gylchlythyr.

I gael cyngor, gwybodaeth neu arweiniad ar faterion cydraddoldeb, gwahaniaethu neu hawliau dynol, cysylltwch â'r Gwasanaeth Cynghori a Chymorth Cydraddoldeb, gwasanaeth annibynnol ac am ddim.

